
ANNOTATSIYA: Xalq og’zaki ijodining eng sermazmun janri hisoblangan ertaklar 

insonlarni hamisha ezgulikka chorlab kelgan. Garchand ertaklar olimlar tomonidan 

ko’p tadqiq qilingan bo’lsa-da, maqolada ularning hayotdagi ahamiyati, shuningdek, 

o’zbek va fransuz ertaklarida uchraydigan obrazlar va ramzlar haqida fikr yuritilgan. 

Obrazlardagi o’xshash hamda farqli jihatlar ikkala xalqlarda mavjud bo’lgan ertaklar 

orqali tahlil qilingan. 

THE OCCURRENCE OF IMAGES AND SYMBOLS IN UZBEK AND 

FRENCH FOLK TALES 

ANNOTATION: Fairy tales which are considered to be the most meaningful genre of 

folklore have always called people to goodness. Although fairy tales have been 

extensively studied by scholars the article discusses their importance in life as well as 

the images and symbols found in Uzbek and French fairy tales. The similarities and 

differences in the images are analyzed through the tales that exist in both nations. 

KEYWORDS: fairy tale, folklore, genre, totem, spiritual world, space and time, 

image, ramz, wolf, oral story, red hat, fiction, grandma, image of events, character trait, 

red color. 

 



455 
 

Hayot haqiqati bilan bog’liq bo’lib, xayoliy va hayotiy uydirmalar asosiga 

qurilgan, didaktik g’oya tashuvchi og’zaki hikoyalar ertak deyiladi.20 Ertak so’zining 

qachondan beri aytilishini aniq ko’rsatish qiyin bo’lsa-da, uning juda qadimdan borligi, 

xalq og’zaki ijodining ilk adabiy janrlaridan biri ekanligi ma’lum. Ertaklar barcha 

xalqlar adabiyotida mavjud bo’lib, nodir namunalar sirasiga kiradi. Zero, ularda 

xalqning urf-odati, turmush madaniyati, tarixi va orzu-umidlari mujassamlashgan 

bo’ladi. Ertaklar janr sifatida uzoq muddatli shakllanish jarayonini boshdan kechirgan. 

Ular ibtidoiy odamlarning turmushdagi biror voqeani oddiygina hikoya qilishlari 

asosida yuzaga kelgan. Davrlar o’tishi bilan hikoya qilish ham takomillashib brogan. 

So’zga sig’inish, ilohiy kuchlarga sig’inish, animistik, totemistik, fetishistik e’tiqodlar, 

gallisunatsiya va tush ta’sirida fantastic vositalar bilan ertaklarning sujeti to’lishib 

borgan. 

 Ertaklarda ma’lum bir dekoratsiyalardan, sahna atributlaridan foydalanilmasa-

da, ulardagi ruhiy olam va kechinmalar tinglovchini o’ziga jalb qila oladi. Shuningdek, 

ertaklarda real hayotga murojaat qilish yetakchi o’rinda turadi. Ertak kim yoki qaysi 

tilda aytilishidan qat’iy nazar, barcha millat bolalarining qalbini birdek zabt eta oladi. 

Har bir xalqning o’z ertaklari bo’lgani singari, o’zbek xalqi ham ertaklarga boy xalq 

sanaladi. O’zbek xalq ertaklarida millatimizga xos vatanparvarlik, rahm-shafqat, 

mehmondo’stlik, saxiylik, rostgo’ylik, zukkolik kabi o’nlab fazilatlar ustuvordir.  

 Jahondagi barcha xalqlar ibtidoiy turmush tarzini boshdan kechirgani sababli, 

ularda uchraydigan ertaklar ham ba’zi bir jihatlari bilan bir-biriga yaqin turadi. 

Jumladan, o’zbek xalq ertaklarida uchraydigan va asosiy qismga o’tish uchun ko’prik 

vazifasini bajaradigan kirish qismi, fransuz xalq ertaklarida ham mavjud. Aynan 

ertaklar tuzilishiga nazar solinsa, jahon xalqlari folklorida uchraydigan deyarli bacha 

ertaklar bir-biriga juda o’xshash tuzilishga ega.  Masalan, o’zbek ertaklaridagi Bir bor 

ekan, bir yo’q ekan tarzidagi boshlanmasi zamonaviy fransuz xalq ertaklarida ham 

uchratish mumkin: Il etait une fois…tarzida. Boshlanmalarning ertakda muhim jihati 

shundan iboratki, ular ertaklardagi obrazlar, ertak bo’lib o’tadigan makon va zamon 

                                                             
20 Imomov K. O’zbek xalq ertaklari/ O’zbek folklorining epik janrlari. –T.: Fan, 1981. 

haqida tinglovchilarga ma’lumot beradi.  Masalan, o’zbek xalq ertaklarida 

boshlanmalar deyarli bir xil: Bir bor ekan, bir yo’q ekan, bo’ri bakovul ekan, tulki 

yasovul ekan, qarg’a qaqimchi ekan, chumchuq chaqimchi ekan. Qadim qadim 

zamonda… tarzida. Fransuz xalq ertaklaridagi boshlanmalar bilan taqqoslaganda, 

boshlanmalarni mavjudligi jihatidan o’xshash bo’lsa-da, ulardagi makon, zamon, 

voqeaning bo’lib o’tish muddati, real tarixiy davrda yuz berganligi kabi jihatlarga ko’ra 

farq qiladi. Misol uchun: Il etait une fois, Il y avait une fois, Il n’y a pas de doute 

qu’autrefois il y avait, Il y a belle lurette, C’etait avant la grande Revolution…singari.  

 Ertaklarda uchraydigan obraz va ramzlar ba’zan bir xil bo’lsa-da, ular orqali 

tashilayotgan ma’no turlicha bo’lishi mumkin. Masalan, “Bo’ri va kampir”  o’zbek 

xalq ertagi va “Qizil shapkacha” fransuz xalq ertaklari obrazlar orqali qiyoslansa, 

ulardagi diskurslar hamda o’xshash jihatlarni ko’rish mumkin. “Qizil shapkacha” 

ertagida uchraydigan obrazlar: Qizil shapkacha, bo’ri va kampir, ammo ertakdagi 

asosiy urg’u beriladigan, ertakning asosini tashkil qiladigan obraz bu - bo’ri obrazidir. 

Ertakda Qizil shapkachani buvisiga somsa va kuvachada yog’ olib ko’rishga borishi, 

o’rmonda gul terib yurib, bo’rini uchratib qolishi, bo’ri bilan suhbati, bo’rining 

ayyorlik qilib kampirning uyiga borishi va kampir va uning nabirasi Qizil shapkachani 

yeb qo’yishi voqealari ketma-ketlikda uzviy tasvirlangan. O’zbek xalq ertagi bo’lmish 

“Bo’ri va kampir” ertagi ham kampir va uning echkilariga ochko’z bo’rining ilashib 

qolish voqeasi bilan boshlanadi. So’ngra bo’ri har kuni kelib kampirning echkilarini 

yeyishi, oxirida kampirni ham yemoqchi bo’lganida kampir yo’talib, bo’rining yuragi 

yorilib o’lib ichidan kampirning echkilari chiqishi voqealari izchillikda beriladi.  

 Ertaklardagi hayvonlarga u yoki bu xususiyatni berish insonlarning 

himoyalovchi totem hayvonlarga bo’lgan ishonchiga borib taqaladi. Bo’ri – o’zbek 

xalq og’zaki ijodida totemik obraz hisoblanadi. Yuqorida ko’rib o’tilgan ikkala xalq 

ertagida ham bo’ri salbiy obraz sifatida namoyon bo’ladi. “Qizil shapkacha” va “Bo’ri 

va kampir” ertaklaridagi ushbu obraz bir xil vazifa bajarib, unda bo’rining ochko’zlik, 

ayyorlik, qonxo’rlik xususiyatlari ochib berilgan ertaklarning tugallanma qismiga 

e’tibor berilsa, ulardagi yakun ham bir-biriga juda o’xshash. Jumladan, “Qizil 

shapkacha” ertagining so’nggida ovchilar tomonidan bo’rining o’ldirilishi va uning 

ichidan Qizil shapkacha va buvisining tirik holda chiqib kelish voqealari aks etgan 

bo’lsa, “Bo’ri va kampir” ertagining tugallanma qismida ham bo’rining yuragi yorilib 

o’lishi oqibatida ichidan kampirning echkilari tirik holda chiqishi tasviri berilgan. 

Garchand bo’ri obrazining yuqoridagi ertaklarda ko’p tomonlama o’xshash jihatlari 

yoritilgan bo’lsa-da, ulardagi diskurslar ham anchagina. Masalan, “Qizil shapkacha” 

ertagida bo’rining ayyorligi bilan donoligi birgalikda tasvirlangan. Buni Qizil 

shapkachaning bergan savollariga bergan javobidan bilish mumkin. Ammo o’zbek 

xalq ertaklarida deyarli bo’ri obrazida donolikdan ko’ra laqmalik xususiyati ustun 

turadi.  

“Qizil shapkacha” va “Bo’ri va kampir” ertaklari garchi turli xalq ertaklari 

bo’lsa-da, ammo ulardagi voqealar tasvirida, obrazlardagi xarakter-xususiyatning 

yoritilishida o’xshashlik mavjud. Shuningdek, ikkala ertakdagi kampir obrazlari bir-

biriga solishtirilsa, ikkalasiga ham kampirlarga xos uyquchanlik xususiyati 

singdirilgan. Misol uchun, ertakda kampirning uyquchanligini yanada bo’rttirib 

ko’rsatish maqsadida bo’ri tilidan quyidagi she’r aytiladi: 

Kampir pish-pish uxlaydi, 

Echki qurt-qurt kovshaydi. 

 Xalq og’zaki ijodi namunalari bo’lgan ertaklarda ramzlar juda muhim rol 

o’ynaydi. Ertak “qulf” hisoblansa, unda qo’llangan ramzlar uning “kaliti”dir. Sharl 

Perroning “Qizil Shapkacha” ertagida birgina qizil rang qahramonning xususiyatini 

ochib berishda muhim rol o’ynaydi. Qizil rang o’zbek xalq ertaklarida ham juda ko’p 

marta uchraydi. Qizil rangda ham ijobiylik ham salbiylik mujassamlashgan. O’zbek 

xalq ertaklarida qizil rang, qon ma’nosi bilan birga turlicha go’zallikni ifodalab keladi. 

Misol uchun, qip-qizil gul, qizil sandiq, qizil gilam va hokazolar. 

 Fransuz ertaklaridagi kabi, o’zbek xalq ertaklarida uchraydigan ramzlar, belgilar 

o’ziga xos ramziy ma’no tashiydi, shuningdek, ular orqali millatning milliy-madaniy 

turmush tarzi, urf-odatlari haqida ma’lumotlar olish mumkin bo’ladi. 

